
B7‑0144/2012
Riżoluzzjoni tal-Parlament Ewropew dwar il-Kazakistan (2012/2553(RSP))

Il-Parlament Ewropew,
–
wara li kkunsidra r-riżoluzzjonijiet preċedenti tiegħu dwar il-Kazakistan, b'mod partikolari r-riżoluzzjoni tas-17 ta' Settembru 2009,

–
wara li kkunsidra r-riżoluzzjoni tiegħu dwar l-Istrateġija tal-UE għall-Asja Ċentrali tal-15 ta' Diċembru 2011,

–
wara li kkunsidra l-Istrateġija tal-UE għall-Asja Ċentrali,

–
wara li kkunsidra l-Ftehim ta' Sħubija u ta' Kooperazzjoni bejn il-KE u l-Kazakistan li daħal fis-seħħ fl-1999,

–
wara li kkunsidra d-Dikjarazzjoni mir-Rappreżentant Għoli u Viċi President tal-UE Catherine Ashton dwar l-avvenimenti li seħħew fid-distrett ta' Zhanaozen tas-17 ta' Diċembru 2011,

–
wara li kkunsidra r-rapport preliminari tal-missjoni ta' osservazzjoni elettorali tal-OSKE/ODIHR tas-28 ta’ Jannar 2011,

–
wara li kkunsidra d-Dikjarazzjoni mir-Rappreżentant Għoli u Viċi President tal-UE Catherine Ashton dwar l-elezzjonijiet parlamentari fil-Kazakistan tas-17 ta' Diċembru 2011,

–
wara li kkunsidra r-riżoluzzjoni tal-Parlament Ewropew tas-16 ta' Frar 2012 dwar il-pożizzjoni tal-Parlament fuq id-19-il Sessjoni tal-Kunsill tan-Nazzjonijiet Uniti għad-Drittijiet tal-Bniedem,

–
wara li kkunsidra d-Dikjarazzjoni mill-Prosekutur Ġenerali tar-Repubblika tal-Kazakistan dwar l-avveniment li seħħ fil-belt ta' Zhanaozen mis16 ta' Diċembru 2011 sal-25 ta' Jannar 2012,

–
wara li kkunsidra l-komunikazzjoni tad-Delegazzjoni tal-UE għar-Repubblika tal-Kazakistan mit-28 sad-29 ta' Frar 2012;

–
wara li kkunsidra l-Artikolu 110(2) tar-Regoli ta' Proċedura tiegħu,

A.

billi l-UE u l-Kazakistan qed jinnegozjaw ftehim ambizzjuż ġdid li għandu jieħu post il-Ftehim ta' Sħubija u Kooperazzjoni li għandu l-għan li jtejjeb u jiżviluppa r-relazzjonijiet bejn iż-żewġ partijiet, iżda mandankollu n-negozjati effettivament twaqqfu minn mindu seħħ il-qtil f'Zhanaozen f'Diċembru tas-sena l-oħra; 

B.
billi fis-16 ta' Diċembru 2011 fil-belt ta' Zhanaozen, fil-pronvinċja ta' Mangistau, aktar minn 3000 persuna għamlu dimostrazzjoni paċifika favur it-talbiet tal-ħaddiema taż-żejt li ilhom fuq strajk minn Mejju 2011 għad-dritt li jagħżlu huma r-rappreżentanti tal-unjoni tagħhom u għall-implimentazzjoni ta' rati rikonoxxuti fuq livell nazzjonali għall-ħaddiema li jaħdmu f'postijiet perikolużi u mbiegħda;

C.
billi l-pulizija ta' kontra l-irvellijiet u t-truppi tal-Kumitat għas-Sigurtà Nazzjonali (KNB) attakkaw lid-dimostranti billi sparaw fuq il-ħaddiema li kienu fuq strajk u li ma kienux armati kif ukoll fuq il-familji tagħhom u b'hekk mietu għall-inqas 16-il persuna (14 fil-belt ta' Zhanaozen u 2 fil-belt fil-viċin Shetpe) skont rapporti uffiċjali għalkemm skont sorsi indipendenti ħafna aktar, u b'madwar 500 persuna feruta;

D.
billi wara l-ġlied, l-awtoritajiet Kazaki ddikjaraw stat ta' emerġenza u pprojbixxew lill-ġurnalisti u lill-osservaturi indipendenti milli jkollhom aċċess għal Zhanaozen; billi l-istat ta' emerġenza tneħħa fil-31 ta' Jannar;

E.
billi fit-8 ta' Awwissu 2011, il-Qorti tal-belt ta' Aktau sabet lil Natalia Sokolova, avukat tal-ħaddiema taż-żejt, ħatja li 'inċitat inkwiet soċjali' u li 'pparteċipat b'mod attiv f'laqgħat illegali' u ngħatat sentenza ta' 6 snin talli ħolqot konflitt soċjali;

F.
billi l-President tal-Kazakistan sejjaħ għal investigazzjoni sħiħa tal-avvenimenti, billi waqqaf kummissjoni tal-gvern immexxija mill-viċi Prim Ministru u stieden esperti internazzjonali, inklużi min-NU, biex jipparteċipaw fil-proċess ta' investigazzjoni; billi uffiċjali tal-pulizija qed jiġu investigati minħabba li sparaw mingħajr ħtieġa għalkemm s'issa l-ebda wieħed minnhom ma ġie akkużat formalment;

G.
billi ma ttieħdet l-ebda azzjoni sabiex jiġi investigat jew tittieħed azzjoni kontra l-Kap tal-Ammistrazzjoni Presidenzjali, li allegatament ta l-ordni li jisparaw fuq id-dimostranti jew il-Ministru tal-Affarijiet Interni, Kalmukhanbet Kasymov, li ftaħar li hu kien responsabbli għall-ordni li jinfetaħ in-nar;

H.
billi madwar 43 attivista tal-istajk f'Zhanaozen ġew arrestati minn Diċembru 2011 u qed jiffaċċjaw akkużi b'kundanni sa sitt snin, inklużi Akzhanat Aminov, Yestai Karashaev, Natalya Azhigalieva, Aiman Ongarbaeva, Zhanara Saktaganova, Talat Saktaganov, Maksat Dosmagambetov, Roza Tuletaeva u oħrajn; billi numru ta' żgħażagħ Musulmani ġew arrestati fil-belt ta' Uralsk fit-3 ta' Frar 2012 fuq suspett li qed jorganizzaw diżordni tal-massa f'Zhanaozen;

I.
billi, fit-23 ta' Jannar 2012, membri tal-Kumitat għas-Sigurtà Nazzjonali (KNB) għamlu rejd fl-uffiċċji tal-partit tal-oppożizzjoni ALGA kif ukoll fil-bini tal-gazzetta tal-oppożizzjoni Vzglyad u għamlu tiftix fl-appartamenti ta' membri ewlenin tal-partit ALGA; billi l-mexxej tal-partit ALGA Vladimir Kozlov u l-kap editur Igor Vinyavski kienu arrestati fuq akkużi li qed jinċitaw l-inkwiet soċjali u li qed jaħdmu biex b'mod vjolenti jwaqqgħu u jbiddlu l-ordni kostituzzjonali bil-forza u l-vjolazzjoni tal-unità tar-Repubblika tal-Kazakistan;

J.
billi fit-2 ta' Frar il-pulizija għamlu rejd fl-uffiċċju tal-gazzetta tal-oppozizzjoni ‘Golos Republik’, ikkonfiskaw printer u apparat tal-kompjuter u l-KNB talbet għal darbtejn li tidher quddiemha d-Deputat Editur Oksana Makushina;

K.
billi nfetħu investigazzjonijiet kriminali kontra l-mexxejja tat-Trejdjunjin Indipendenti ‘Zhanartu’ u s-‘Socialist Movement Kazakhstan’, Ainur Kurmanov u Esenbek Ukteshbayev; billi l-attivista għad-drittijiet tal-priġunieri Vadim Kuramshin ġie arrestat u qed jiffaċċja akkużi kriminali minħabba l-kampanja tiegħu kontra l-korruzzjoni; billi l-attivist tat-trejdjunjin indipendenti Aidos Sadykov ġie miċħud amnestija li kienet se twassal għar-rilaxx tiegħu mill-aħħar 4 xhur tas-sentenza ta' priġunerija tiegħu; billi l-attivisti tal-‘Leave people’s home alone campaign’ qed jiffaċċjaw intimidazzjoni u arresti kontinwi;

L.
billi, skont il-gazetta ‘Vzglyad’ fit-28 ta' Frar 2012, ħaddiema li kienu qed jitolbu żieda fil-paga fl-impant ta' tħaffir fil-minjieri fir-reġjun ta' Karaganda ġew mhedda minn rappreżentant tal-ġestjoni li ‘jekk tiddeċiedu torganizzaw Zhanaozen oħra, il-gwardjani se jingħataw armi bl-awtorizzazzjoni li jisparaw’;

M.
billi fis-6 ta' Jannar il-President tal-Kazakistan iffirma l-Liġi dwar is-Sigurtà Nazzjonali li ssaħħaħ l-awtorità tas-servizzi tas-sigurtà u tafferma li persuni kkunsidrati li qed jagħmlu ħsara lir-reputazzjoni tal-pajjiz fuq livell dinji jistgħu jitqiesu 'distruttivi' u huma suġġetti għal riperkussjonijiet;

N.
billi d-defamazzjoni tibqa’ reat kriminali u billi l-liġi dwar l-Introduzzjoni tal-Bidliet u ż-Żidiet għal-leġiżlazzjoni dwar netwerks ta’ Informazzjoni u Komunikazzjoni tal-10 ta’ Lulju 2009, tagħmel ir-riżorsi tal-internet (websajts, chat rooms, blogs, forums ta’ diskussjoni) ekwivalenti għal mezzi ta’ komunikazzjoni tal-massa u tagħmel lilhom u lis-sidien tagħhom responsabbli għall-istess reati;

O.
billi f'Settembru 2011 l-awtoritajiet adottaw liġi dwar ir-reliġjon li tobbliga lill-gruppi reliġjużi kollha li jerġgħu jirreġistraw, u tinkludi dispożizzjonijiet li jipprojbixxu liċ-ċittadini tal-Kazakistan milli jipprattikaw b'mod liberu l-fidi tagħhom;

P.
billi l-elezzjonijiet ġenerali li saru fis-16 ta' Jannar 2012 kienu meqjusa mill-OSKE mhux konformi mal-istandards tal-OSKE, ikkaratterizzati minn esklużjoni ġenerali ta' kandidati u partiti tal-oppożizzjoni mill-karta tal-vot, irregolaritajiet waqt il-votazzjoni kif ukoll l-użu tar-riżorsi tal-istat u slogans biex isaħħu l-popolarità tal-partit fil-gvern, li ma pprovdux il-kundizzjonijiet meħtieġa għat-tmexxija ta’ elezzjonijiet genwinament pluralistiċi għalkemm din id-darba l-elezzjonijiet kienu amministrati sew fil-livell tekniku;

Q.
billi fit-28 ta' Jannar madwar 1000 persuna f'Almaty ħadu sehem fi protesta mhux awtorizzata kontra r-repressjoni u sejħu lill-awtoritajiet biex itemmu l-persekuzzjoni politika;

R.
billi Bolat Abilov u Amirzhan Kosanov, mexxejja tal-partit tal-oppożizzjoni OSDP/Azat u 28 persuna oħra ġew arrestati f'Almaty fil-25 ta' Frar 2012 talli ħadu sehem f'dimostrazzjoni insostenn tal-ħaddiema taż-żejt u Abilov u Kosanov sussegwentement bdew strajk tal-ġuħ;

S.
billi l-Kumitat Zhanaozen 2011 iddikjara ukoll deċiżjoni li jibda' strajk tal-ġuħ b'rotazzjoni minn Marzu sa Diċembru 2012 sabiex ikun hemm investigazzjoni ġusta tal-avvenimenti f'Zhanaozen;

T.
billi l-partiti tal-oppożizzjoni ddikjaraw pjanijiet għal protesta fl-24 ta' Marzu f'Almaty sabiex jikkommemoraw il-100 jum mill-qtil ta' Zhanaozen;

U.
billi l-Kazakistan kellu l-presidenza tal-OSKE fl-2010 u kkommetta lilu nnifsu li jwettaq għadd ta' riformi demokratiċi u li jirrispetta l-prinċipji bażiċi ta' din l-organizzazzjoni;

V.
billi l-Ministru għall-Affarijiet Barranin Erzhan Kazykhanov iddikjara l-kandidatura tal-Kazakistan għas-sħubija tal-UNHRC fid-19-il sessjoni tal-Kunsill tad-Drittijiet tal-Bniedem tan-NU fi Frar 2012; 

1.
Jikkundanna bil-qawwa l-attakk vjolenti mill-forzi tal-pulizija fuq dimostranti paċifiċi f'Zhanaozen u jsejjaħ għal investigazzjoni internazzjonali indipendenti, trasparenti, imparzjali u kredibbli tal-avvenimenti li jinkludu allegazzjonijiet kredibbli ta’ użu ta’ forza eċċessiv mill-pulizija u ta’ trattamenti ħżiena u torturi ta' detenuti magħmula minn trejdjunjins indipendenti u sorsi ta' midja indipendenti;

2.
Fid-dawl tal-passi lura meħuda mill-gvern tal-Kazakistan fil-perjodu riċenti fl-oqsma tad-drittijiet tal-bniedem, inklużi d-drittijiet tal-priġunieri, l-istat tad-dritt, id-demokrazija elettorali, il-libertajiet demokratiċi, il-libertà tal-midja flimkien mal-arresti fuq skala kbira tal-attivisti tal-oppożizzjoni, in-negozjati fuq ftehim ġdid mal-Kazakistan ma għandhomx reġgħu jibdew sakemm ma jsir progress sinifikanti fuq dawn il-kwistjonijiet mill-gvern tal-Kazakistan;

3.
Jieħu nota tar-rieda ddikjarata tal-gvern Kazaki li jindirizza t-talbiet leġittimi tal-ħaddiema taż-żejt, jirrimarka dwar ir-rekord tal-gvern tal-Kazakistan li jagħmel wegħdiet simili li mbagħad injora, jitlob li jkun hemm Kummissjoni Internazzjonali ta' Inkjesta, inklużi l-attivisti tat-trejdjunjins u tad-drittijiet tal-bniedem li jistgħu jikkontribwixxu għall-istabbiliment tal-fatti tal-qtil f'Zhanaozen u Shetpe;

4.
Huwa tal-opinjoni li t-talbiet iġġustifikati tal-ħaddiema taż-żejt għandhom jiġu sodisfatti u li hemm bżonn li jiġi garantit kumpens sħiħ għal dawk kollha feruti mill-forzi tal-istat u l-familji ta' dawk li nqatlu; 

5.
Jikkundanna t-trażżin li għaddej fuq il-midja u l-libertà tal-espressjoni, u jistieden lill-gvern tal-Kazakistan inaqqas kompletament il-kontroll tiegħu fuq il-midja elettronika u l-istampa;

6.
Jikkundanna t-trażżin li għaddej fuq il-partiti u l-organizzazzjonijiet tal-oppożizzjoni u fuq il-mexxejja tagħhom u jistieden lill-awtoritajiet jimxu mal-prinċipji u l-impenji li jiggarantixxu l-libertà tal-kelma u l-libertà tal-assemblea;

7.
Jitlob ir-rilaxx immedjat tal-avukat Natalia Sokolova u l-waqfien tal-investigazzjonijiet kriminali kontra dawk imsemmija hawn fuq;

8.
Jilqa’ r-rilaxx ta’ Evgeny Zhovtis, direttur tal-Uffiċċju Internazzjonali tal-Kazakistan għad-Drittijiet tal-Bniedem u l-Istat tad-Dritt, u tal-ġurnalist ta' ‘Vremya’ Tokhniyaz u jitlob għar-rilaxx immedjat tal-priġunieri politiċi kollha;

9.
Iħeġġeġ lill-awtoritajiet Kazaki jagħtu lill-osservaturi internazzjonali tad-drittijiet tal-bniedem u s-sindakalisti, kif ukoll l-organizzazzjonijiet lokali tas-soċjetà ċivili, ir-rappreżentanti ta' organizzazzjonijiet u trejdjunjins ġenwini ta' ħaddiema aċċess illimitat għall-Punent tal-Kazakistan u li jkunu jistgħu jinvolvu ruħhom f’sorveljanza indipendenti fil-post;

10.
Jistieden lill-gvern Kazaki jindirizza b’mod sħiħ in-nuqqasijiet u l-lakuni enfasizzati mill-missjoni ta' osservazzjoni tal-OSKE/ODIHR fir-rapport preliminari tagħha dwar l-elezzjonijiet tas-16 ta’ Jannar; u jippermetti l-istabbiliment u r-reġistrazzjoni tal-partiti u t-trejdjunjins kollha;

11.
Jistieden lis-Servizz għall-Azzjoni Esterna jqajjem dan it-tħassib mal-awtoritajiet Kazaki u jsib modi għas-sorveljanza tas-sitwazzjoni b'kollaborazzjoni ma' gruppi internazzjonali għad-drittijiet tal-bniedem u s-soċjetà ċivili u jirrapporta b’mod regolari lill-Parlament Ewropew;

12.
Huwa tal-fehma li l-politika attwali ta' impenn mal-gvernijiet awtoritarji tar-reġjun qed tfalli u jitlob li jkun hemm bidla fl-istrateġija fir-relazzjonijiet bejn l-Unjoni Ewropea u l-Kazakistan, fis-sens li kull diskussjoni dwar is-sigurtà u s-sigurtà tal-enerġija għandha tkun sospiża jekk ma jkunx hemm titjib serju fl-oqsma tad-drittijiet tal-bniedem u d-demokrazija;

13.
Jagħti istruzzjonijiet lill-President tiegħu biex jgħaddi din ir-riżoluzzjoni lir-RGħ/VP, lill-Kunsill, lill-Kummissjoni, lill-gvernijiet u l-parlamenti tal-Istati Membri, lill-Gvern u l-Parlament tar-Repubblika tal-Kazakistan u lill-Organizzazzjoni għas-Sigurta u l-Kooperazzjoni fl-Ewropa.

<PathFdR>RE\895023MT.doc</PathFdR>

PE<NoPE>483.196</NoPE><Version>v01-00</Version>
MT
Magħquda fid-diversità
MT
PE<NoPE>483.196</NoPE><Version>v01-00</Version>
2/6
<PathFdR>RE\895023MT.doc</PathFdR>
MT
<PathFdR>RE\895023MT.doc</PathFdR>
5/6
PE<NoPE>483.196</NoPE><Version>v01-00</Version>

MT

